
శ్రీవేంకటాచలమాహాత్మ్యము










	తే.	
వసుధపై నీవు పెండ్లి కావలయు ననిన

నేను విఘ్నము సేయను నీకు నేను

గలిగియును లేకయుండెడు కారణంబు

చే వివాహేచ్ఛ పుట్టె నీ చిత్తమునను.

	క.	
నా కిది సమ్మతి యైనది

నీ కిఁక సంశయము వలదు నెమ్మదిగా నిం

దాకన్యను జేఁబట్టుము

ప్రాకటముగ నాకు సుఖము రహి నీకదియే.

	క.	
నీవు మనుష్యునికైవడి

గా వేంకటశైల మెక్కి గాయవడిన ని

న్నీ వకుళ వచ్చి గానఁగ

జీవించితి వింతె చాలు చిన్మయరూపా.

	ఉ.	
నా కిపు డేమి గావలయు నాఁడు భృగుం డెడఁబాపె నిన్నున

న్నో కమలాక్ష నే నచట నుండిన నీమహనీయరూప మే

జోకుగ నాత్మయం దునిచి చూచి సుఖంచెదఁ గాని వేడ్కగా

నాకలికి న్విరించిముఖు లందఱు మెచ్చఁగఁ బెండ్లియాడుమా.

	క.	
అని కన్నీ రొల్కఁగ సిరి

తనశిరమును వాంచియున్న దామరసాక్షుం

డనుమానించుచు లక్ష్మిని

కనుఁగొని యిట్లనియె నపుడు కరము ప్రియమునన్.

	సీ.	
సిరి నీవు మదిలోనఁ జింతింపవలదు నీ

        కన్న నాకాప్తు లెందైన లేరు

నీవ నాదైవంబు నీవ నాప్రాణంబు

        నీవ నాభాగ్యంబు నిశ్చయముగఁ

